
PEMBERITAHUAN PERTANYAAN DEWAN RAKYAT

PERTANYAAN : BUKAN LISAN

DARIPADA :  YB DATUK ROSMAN BIN ISLI [ LABUAN ]

SOALAN

Minta MENTERI PELANCONGAN, SENI DAN BUDAYA menyatakan
adakah pihak Kementerian bercadang untuk mengambil alih tanah-
tanah persendirian di kawasan Tanjung Kubong yang mana terdapat
banyak tempat-tempat bersejarah berada seperti Gedung Ubat, Edward
Town, Alice Grave, Raffles Anchorage, Terowong Arang Batu dan
sebagainya supaya ia boleh dibangun semula sebagai pusat tarikan
pelancong.

JAWAPAN :
Tuan Yang di-Pertua,

Kementerian ini pada dasarnya tiada perancangan untuk
mengambilalih tanah-tanah persendirian yang menempatkan tapak-
tapak bersejarah di kawasan Tanjung Kubong, Labuan untuk
dibangunkan sebagai pusat tarikan pelancongan. Sebaliknya,
Kementerian ini melalui Jabatan Warisan Negara (JWN) berusaha untuk
membantu Pihak Berkuasa Negeri termasuk di Labuan untuk memberi
pengiktirafan kepada tapak warisan di bawah Akta Warisan Kebangsaan
2005 [Akta 645] bagi tujuan pemuliharaan, pemeliharaan dan
perlindungan ke atas tapak tersebut. Kawasan yang diwartakan sebagai
tapak warisan akan memberi nilai tambah kepada produk pelancongan
setempat.

Buat masa ini, Stesen Penyegitigaan Timbalai telah diwartakan
sebagai Warisan, manakala Muzium Labuan dan Monumen Chimney
Labuan dalam cadangan untuk diwartakan sebagai warisan sekiranya
mendapat keizinan Pihak Berkuasa Negeri. Kementerian ini melalui
JWN juga telah menyenaraikan beberapa tapak lain yang mempunyai
kepentingan warisan di Labuan dalam senarai inventori jabatan untuk

dicadangkan sebagai tapak warisan seperti Pusat Kewangan
Antarabangsa, Monumen Memorial Perang Dunia Il, Batu Peringatan
Lawatan HRH Putera Wales ke Labuan, Batu Peringatan Memorial
Jeneral Maida, Batu Peringatan Pembebasan Labuan dan Batu
Peringatan Penyerahan Labuan Daripada Kesultanan Brunei Kepada
Tanah Jajahan British.

Selain itu, di bawah Rolling Plan Pertama (2016-2017),
Rancangan Malaysia KeSebelas (RP 1, RMKe-11), Kementerian telah
memperuntukkan sebanyak RM1 juta bagi melaksanakan projek
pembangunan pelancongan di Wilayah Persekutuan Labuan iaitu bagi
melaksanakan Projek Pembangunan Eko-Tourism Projek Pengindahan
Pantai COBSEA (Coordinating Body on the Seas of East Asia)
(Kampung Sungai Miri / Sungai Pagar Hingga Ke Kampung Batu
Manikar), Wilayah Persekutuan Labuan. Manakala di bawah Rancangan
Malaysia KeSepuluh (RMKe-10) pula, sebanyak RM2.5 juta telah
diperuntukkan bagi melaksanakan Projek Eko-pelancongan Kina Benua,
Wilayah Persekutuan Labuan.

Sekian, terima kasih.



